
			PÓRTICO

			«A Real Academia Galega dedicaralle o Día das Letras Galegas 2022 a Florencio Delgado Gurriarán (Córgomo, Vilamartín de Valdeorras, 1903 - Fair Oaks, California, 1987). O Pleno da institución acordou na sesión celebrada esta mañá (2 de xullo de 2021) renderlle homenaxe o ano que vén ao autor ourensán, cuxo labor literario e activismo político e cultural constitúen un dos capítulos máis destacados das letras galegas da diáspora. A RAG non só celebrará o excelente poeta que foi, cultivador dun galego enxebre, característico das terras de Valdeorras. A través da súa figura tamén homenaxeará, por primeira vez, a Galicia do exilio republicano en México, país onde o propio Delgado Gurriarán e outros colegas desenvolveron iniciativas sobranceiras que mantiveron vivo o facho da nosa identidade e que constitúen un referente obrigado da nosa historia contemporánea.»

			Este significativo parágrafo do comunicado da RAG, feito público despois da sesión que decidiu a escolla do seu nome fronte á proposta conxunta do editor Ánxel Casal e do poeta Federico García Lorca e outra co nome do poeta Fiz Vergara Vilariño, resume de xeito acaído os merecementos do escritor valdeorrés a quen me aproximei por vez primeira grazas ao curso de doutoramento «Guerra civil (1936-1939) e literatura galega» impartido polo profesor Xesús Alonso Montero o ano 1996 na Facultade de Filoloxía da USC. Do seu maxisterio coñecín de primeira man os libros de poemas de Florencio Delgado Gurriarán, nomeadamente os seus versos antifranquistas. O propio Alonso Montero, Rosario Álvarez Blanco e Ramón Villares Paz foron os tres académicos que presentaron a proposta a consideración do Plenario da RAG, entidade que desta vez escoitou a voz do tecido veciñal e da sociedade valdeorresa que viñan reiterando a súa candidatura desde hai un monte de anos; en especial desde 2001, nunhas xornadas culturais en Córgomo por mor de que se achegaba o centenario do seu natalicio, mais a Academia optaría polo poeta noiés Antón Avilés de Taramancos.

			A vida do escritor valdeorrés, finado a poucos meses de facer os 84 anos, transcorreu en diferentes períodos históricos que deixarían un pouso recoñecible na súa obra: a época Nós e a súa efervescencia cultural e literaria, a ditadura de Primo de Rivera (1923-1930), a Segunda República (1931-1936), ese «tempo de entusiasmo», en palabras de Rafael Dieste, que tronzou a guerra civil (1936-1939), a ditadura de Franco (1939-1975), que levou a Florencio ao exilio mexicano, mais tamén o regreso á Terra e os primeiros anos da denominada Transición democrática e do Estatuto de Autonomía de Galicia (1981).

			A totalidade da súa obra édita é poética, agrupada en catro títulos de autoría individual (Bebedeira, Galicia infinda, Cantarenas (Bebedeira, Valdeorresas, Dionisias) e O soño do guieiro) e dúas obras colectivas, unha antoloxía (Cancioneiro da loita galega) e outra escolma de traducións (Poesía inglesa e francesa vertida ao galego) nas que tivo unha importante participación. Nas publicacións periódicas, sobre todo da emigración e do exilio, poden atoparse outros poemas e outra tipoloxía textual que a celebración das Letras Galegas 2022 axudará, sen dúbida, a recuperar do esquecemento.

			A obra poética de Florencio Delgado Gurriarán merece ocupar un lugar de destaque na nosa literatura da emigración e do exilio, que reverdeceu en América, con poetas fundamentais como Luís Seoane ou Lorenzo Varela, xa homenaxeados, e outros autores como Antón Zapata García, Avelino Díaz, José Conde, Alfonso Gayoso Frías, Xervasio Paz Lestón, Emilio Pita, Prieto Marcos, Ramón Rey Baltar ou Xosé Rubia Barcia, todos eles merecedores de estudos en profundidade e de protagonizaren efemérides como o Día das Letras Galegas, data na que se teñen homenaxeado poéticas de moito menor interese e de inferior calidade estética.

			Este texto pretende un sucinto achegamento á súa biografía, que bebe substancialmente do rigoroso e imprescindible traballo de moitos anos de investigación de Ricardo Gurriarán, a quen agradezo inmenso a súa colaboración, ao tempo que engade unha análise da súa obra onde actualizo senllos artigos que dediquei nos anos 2001 e 2006 a profundar no seu estro, pois o meu interese por este e outros poetas da emigración e do exilio é unha teima persoal, froito do que considero unha lexítima preocupación pola nosa memoria histórica, cultural e literaria, ás veces tan desatendida.

			Familia Delgado Gurriarán no ano 1919.
Florencio é o primeiro da dereita na fila de arriba.
Fonte: Raigame: revista de arte, cultura e tradicións populares n.º 23. 2006.

		

	
		
			SÍNTESE BIOGRÁFICA (1903-1927)

			A INFANCIA EN CÓRGOMO DE VALDEORRAS

			Florencio Manuel Delgado Gurriarán naceu na calor dun 27 de agosto de 1903 no lugar de Córgomo, na parroquia de Santa Marta (Vilamartín de Valdeorras), e malia os poucos anos que aquí viviu sempre había levar na súa memoria o eido nativo, como testemuña o seu pseudónimo literario máis utilizado, Corgomófilo, ás veces tamén grafado Korgomófilo.

			Gurriarán (1999) rescatou no herdo da biblioteca familiar un pequeno caderno, Parvadas de cando era cativo, que inclúe un poema de versos con insuficiencias métricas e de rima co título «O rigueiro da miña aldea» para lle cantar ao río Farelos:

			Rigueiro da miña aldea

			Serpe de prata e cristal

			que das vida c’as tuas augas

			os prados e os castañares.

			Que regas terras e hortas

			e daslle forza os muiños

			e bebid’os paxariños

			c’onde ti van refrescar. (…)

			O mesmo río que reaparece nos poemas «Riu de Farelos» ou «A Caldeira» en Galicia infinda. Pola súa brevidade e potencia lírica reproduzo completo o primeiro:

			Chamaranche fita ou cobra,

			poéticas nomeadas,

			mais ti, ¿qué arelas teis diso,

			souril brinquedo das augas?

			A aldea está nunha bocarribeira (esa sonora palabra que Otero Pedrayo dignificou na poesía) do río Sil, unha paisaxe dionisíaca ou báquica porque as súas terras de labor están consagradas desde moi antigo ao cultivo das videiras, e o vello oficio da viticultura tan enraizado vai ter unha presenza constante e reiterada nos versos de Delgado Gurriarán.

			En tempos demográficos ben diferentes aos de hoxe, foi o sexto dos fillos de María del Consuelo Gurriarán Díaz e de Florencio Delgado Prada; aínda que o neno que o precedeu e que tamén se nomeou Florencio axiña finou, polo que recibiu ese mesmo nome nese inveterado costume de alongar no tempo e na estirpe os antropónimos da familia. Seu pai fixo estudos de agricultura e dedicouse con moita entrega, case con paixón, a diversos traballos agrícolas, como tamén o farían os seus outros dous irmáns homes.

			Na biografía manuscrita que Florencio lle enviou a Filgueira Valverde para a súa fanada Antoloxía poética (Acuña/Alonso Montero, 2008: 210) sinala:

			Vivín no meu pobo ata os seis anos; ao cumprir esa edade, por necesidades profesionales de meu pai que era funcionario do Servicio agronómico, trasladámonos todos a Ourense, onde vivimos catro anos, e dende alí, pol-a mesma causa, a Palencia e a Valladolid, vivindo, nesta derradeira cibdade, dende o ano 1915 ao 1928.

			Gurriarán (1999) testemuña que o neno Florencio estudou na casa, coa axuda de mestres particulares, e que tivo como lingua materna o galego, que se había converter co tempo tamén na lingua literaria da súa obra, practicamente monolingüe.

			A ESTADÍA EN TERRAS DE CASTELA

			A adscrición de seu pai como funcionario do Ministerio de Fomento levouno a traballar catro anos en Ourense, desde onde aínda era doado o regreso á comarca valdeorresa, mais deseguida foi destinado a Palencia. E co traslado familiar Florencio cursou a Primaria na escola de orientación relixiosa dos Maristas desde os dez anos e máis tarde principiou o bacharelato no Instituto General y Técnico, estudos que remataría en Valladolid, cando seu pai volve ser cambiado ao novo destino laboral na cidade do Pisuerga. Porén, o fío umbilical con Córgomo nunca se cortou de raíz pois adoitaban regresar todos os veráns á casa valdeorresa.

			Alén dos estudos regrados, Florencio tivo a inmensa sorte de que a biblioteca familiar (Gurriarán 1999: 19) estivese ben provista e non faltasen obras dos precursores Francisco Añón, Rosalía, Curros, Pondal ou Lamas Carvajal, libros das coleccións Céltiga e Lar, publicacións periódicas como A Nosa Terra e Nós, revistas da emigración galega en América (de Cuba e Buenos Aires), mais tamén revistas e libros brasileiros e até unha gramática portuguesa enviadas por uns tíos seus, así como clásicos da literatura española. Con este caldo de cultivo non foi difícil que non demorase á hora de se aventurar na escrita.

			Súa nai Consuelo fina en 1921, con tan só 59 anos, e a súa morte causa unha natural e fonda conmoción na familia.

			Tres anos despois remata a carreira de Dereito, mentres o seu tempo de lecer decorría entre as actividades deportivas e sociais (cinema, teatro…), até que seu pai foi destinado á cidade da Coruña e isto favorecerá sen dúbida o seu regreso a Córgomo, coa intención de preparar na casa unhas oposicións a rexistrador que nunca daría en aprobar.

			Destes anos son tamén os seus primeiros poemas coñecidos, dos que se falará con posterioridade.

			(1928-1939)

			GALEGUISTA E REPUBLICANO EN CÓRGOMO DE VALDEORRAS

			«Dende o ano 1928 voltei a vivir meu pobo, e nel sigo vivindo, con algunha que outra saída a Madrid e a distintas cibdades de Galiza.

			A miña profesión, como dixen, ê a de abogado que exerzo en Valdeorras, alternando este exercicio coas atenciós que requiren unhas pequenas propiedades familiares», confésalle a Filgueira Valverde (Acuña/Alonso Montero, 2008: 210).

			Alén do seu traballo profesional sábese da súa participación nunha efémera asociación cultural de Córgomo, da súa querenza pola música popular e que xogaba no equipo de «football» (con este anglicismo era coñecido na altura este deporte), da propia localidade, que levaba o curioso nome de El Incógnito.

			No envío a Filgueira Valverde reivindica a memoria do poeta Manuel Valcarce, de Vilamartín de Valdeorras, autor do discurso O galleguismo i-a política valdeorresa, unha persoa fundamental para Florencio á hora de se aproximar con interese ao galeguismo, e en 1928 xa aparece como socio protector do Seminario de Estudos Galegos (SEG). Dunha maneira natural deriva desde a actividade cultural ao compromiso político. Así, A Nosa Terra no seu nº 271 (1 de maio de 1930) publica unha nova sobre a recente constitución da Irmandade Galeguista Valdeorresa, e nos nomes da súa xunta directiva que preside o debuxante Xaime Prada figura Florencio Delgado como delegado vogal por Córgomo.

			Nestes anos trinta tamén comezan as súas colaboracións, case todas poéticas, en A Nosa Terra e no ourensán Heraldo de Galicia, subtitulado Semanario de los lunes, de carácter cultural e informativo, que dirixiu Ricardo Outeiriño, con Vicente Risco e Florentino López Cuevillas no consello de redacción, e coa colaboración doutras sinaturas galeguistas como Otero Pedrayo, Augusto Casas, Leuter Fernández Salgado ou Xosé Ramón Fernández-Oxea, entre outros.

			Gurriarán (1999: 58) reproduce unha interesante carta de Otero Pedrayo a Florencio, datada en Madrid o 9 de agosto de 1931, pouco despois de ser elixido deputado a Cortes pola provincia de Ourense nas constituíntes do 28 de xuño, que confirma a súa interlocución en nome dos galeguistas valdeorreses. Tamén está documentada a súa adhesión á asemblea de Pontevedra da que xurdiría o xermolo do Partido Galeguista.

			Por volta de 1932 as presións familiares obrigan a Florencio a preparar oposicións a notarías durante uns meses en Madrid, onde aproveitou ben o tempo para escoitar a Otero Pedrayo e a Basilio Álvarez, na altura deputados, mais non para esa pretendida melloría profesional. É un ano intenso e feraz na súa creación poética, que tamén se publica no ourensán Heraldo de Galicia.

